
Komunikadu Imprensa 

Tribunál Distritál Dili  

13 Jullu  2015 

Tribunál Distritál Dili kondena pena prizaun tinan 6 fulan 8 ba arguidu krime abuzu 
seksuál ba menór   

Iha 06 Jullu 2015, Tribunál Distritál Dili kondena arguidu MdC ho pena prizaun tinan 6 fulan 8. 
Tribunál hetan katak arguidu provadu komete krime abuzu seksuál tanba kaer lezada nia orgaun 
seksuál iha tinan 2014, iha Distritu Dili, no iha momentu ne’eba, lezada foin mak halo tinan 9 
fulan 7.  

Durante iha prosesu julgamentu arguidu nega faktu sira ne’ebé akuza ba arguidu, maibé lezada 
kontinua mantein faktu sira iha akuzasaun,  

Maske nune’e, tribunál mós konsidera sirkunstánsia atenuantes balun hanesan arguidu tama ona 
ba terseira idade (tinan 71) no konsekuensia ne’ebé vítima hetan laiha impaktu makas. Tanba 
ne’e pena ne’ebé tribunál hatun ba arguidu/kondenadu besik liu ba pena minimu.  

JSMP fiar katak kazu sira involve abuzu seksuál ba menór, sempre produz konsekuensia 
psikolojiku ne’ebé sériu ba labarik ne’ebé afetadu hosi aktu ne’e, tanba aktu ne’e involve ameasa 
no forsa. Normalmente  nia konsekuensia bele dura to’o tempu naruk no afeita ba labarik sira nia 
vida tomak.  
 
JSMP hanoin konsiderasaun tribunál katak ‘konsekuensia ne’ebé vítima hetan laiha impaktu 
makas’ ne’e la’os konsiderasaun ne’ebé apropriadu iha kazu sira involve abuzu hasoru labarik.  
Ita nunka bele halo avaliasaun ne’ebé la bazeia ba analiza apropriadu no klean ba kazu ida-idak.   
 
Antes ne’e, ministériu públiku akuza arguidu kontra artigu 177(2) Kódigu Penál kona-ba krime 
abuzu seksuál ba menór no aktu seksuál relevante ho labarik ne’ebé seidauk iha tinan 14. Artigu 
ne’e prevê nia moldura penál hosi tinan 5 to’o tinan 15.   

 “Abuzu seksuál ba labarik akontese bebeik hosi loron ba loron, tanba ne’e desizaun tribunál 
tenke refleta ba gravidade sofrementu ne’ebé vítima sira sente. JSMP hanoin katak maske 
arguidu la konsege halo relasaun seksuál ho lezada maibé aktu ne’e produz implikasaun 
psikolojiku ne’ebé seriu ba lezada ,” dehan Luis de Oliveira Sampaio, Diretór Ezekutivu JSMP. 
 
Ministériu Públiku katak, iha 22 Fevereiru 2014, arguidu bolu lezada no lezada nia kolega ida 
hodi tuir nia ba iha arguidu nia toos. Maibé iha dalan klaran, arguidu haruka lezada nia kolega 
fila tiha, nune’e arguidu no lezada mak kontinua ba to’os. Maibé antes to’o iha to’os, arguidu 



                                         

 

obriga lezada ho ameasa dada lezada nia fiskalera no kaer lezada nia orgaun seksuál maske  
lezada hateten ba arguidu katak nia lakohi.  
 
Kazu ne’e rejista iha tribunál ho Nú. Prosesu: 0195/14.PDDIL. Akordaun ne’e prezide hosi Dra. 
Ana Paula Fonseca hodi reprezenta juis koletivu. Ministériu Públiku reprezenta hosi Dra. 
Bemvinda do Rosario no arguidu hetan akompañamentu hosi Dra. Agostinha de Oliveira nu’udar  
defensora estajiáriu. 
 
Notas: JSMP la bele konsege asesu ba alegasaun finál hosi ministériu públiku no defeza, tanba 
kazu ne’e taka ba públik. 
 
Atu hetan tan informasaun, favór ida kontaktu: 

Luis de Oliveira Sampaio 
Diretór Ezekutivu JSMP 
Diresaun e-mail: luis@jsmp.minihub.org 
 
 

 

 


